
Annotatsiya: Mazkur maqolada Abdulla Avloniyning ta’lim-tarbiya sohasidagi qarashlari tahlil qilinadi. Uning pedagogik 
g‘oyalari o‘zbek xalqining ruhiyati, turmush tarzi va milliy qadriyatlari bilan chambarchas bog‘liqligi asoslab beriladi. Adib­
ning boy pedagogik merosi ta’lim-tarbiya masalalarini rivojlantirish, o‘quvchilarning qalbida axloqiy va ma’naviy fazilatlarni 
shakllantirishda muhim manba sifatida baholanadi. Maqolada Avloniyning axloqiy-ta’limiy qarashlarining milliy maktab 
taraqqiyotidagi o‘rni ilmiy jihatdan yoritiladi.

Kalit so‘zlar: ta’lim, tarbiya, pedagogika, axloq, nafs, maktab.
Abstract: This article analyzes Abdulla Avloni’s views on education and upbringing. His pedagogical ideas are shown to 
be closely connected with the psyche, lifestyle, and national values of the Uzbek people. The writer’s rich pedagogical 
heritage is evaluated as an important source for the development of educational processes and for fostering moral and 
spiritual qualities in students. The article highlights the significance of Avloni’s moral and educational concepts in the 
advancement of the national education system.

Key words: education, upbringing, pedagogy, morality, self-awareness, school.
Аннотация: В статье анализируются взгляды Абдуллы Авлони на образование и воспитание. Показано, что его 
педагогические идеи тесно связаны с психологией, образом жизни и национальными ценностями узбекского 
народа. Богатое педагогическое наследие автора рассматривается как важный источник развития образователь­
ного процесса и формирования у обучающихся нравственных и духовных качеств. В работе научно обосновыва­
ется значение морально-педагогических воззрений Авлони в развитии национальной системы образования.

Ключевые слова: образование, воспитание, педагогика, нравственность, самосознание, школа.

KIRISH
Bugungi kunda mamlakatimizda ma’rifatparvar bobolarimiz merosini chuqur o‘rganish masalasiga alohida 

e’tibor qaratilmoqda1. Bizga ma’lumki, xalqimiz tarixining murakkab damlarida ma’rifat mash’alini baland ko‘ta­
rib chiqqan buyuk alloma va adiblarimiz jadidchilik harakatining namoyandalari hisoblanadi2. Jadidchilik (arab. 
jadid – yangi) turkiy mamlakatlar – Turkiston, Kavkaz, Qrim, Tatariston tarixiga XIX asr oxiri – XX asr boshlarida 
muhim ijtimoiy-siyosiy va ma’rifiy harakat sifatida kirib kelgan3. Shu davrning 90-yillarida esa ushbu harakat 
O‘rta Osiyo mamlakatlariga keng tarqalgan4.

Jadidchilik harakatining asosiy g‘oyasi dastlab madaniyat sohasidagi harakat tarzida namoyon bo‘lib, ijti­
moiy hayot taraqqiyoti uchun kurashish, turkiy tillarni rivojlantirish, ushbu tillarda adabiyotni shakllantirish va 
boyitish, dunyoviy ilmlarni chuqurroq o‘zlashtirish, fan yutuqlaridan foydalanish, shuningdek, ayollar va erkaklar 
tengligi muammolari uchun kurashishga da’vat etishdan iborat bo‘lgan5.

Jadidlar o‘z davrida yangi avlod ta’lim va tarbiyasi muammolari jamiyat taraqqiyotining muhim omili ekanini, 
bu jarayon madaniyat, ma’rifat hamda ilm-fan rivoji bilan uzviy bog‘liqligini har tomonlama teran anglaganlar6.

Ular shaxsiy manfaatlari va huzur-halovatidan kechib, el-ulus manfaati hamda yurt taraqqiyotini ustuvor 
maqsad qilib qo‘ygan holda amalga oshirgan ta’lim-tarbiyaviy ezgu ishlari bilan avlodlar xotirasida o‘chmas 

1	 Karimov I.A. Yuksak ma’naviyat – yengilmas kuch. – Toshkent: Ma’naviyat, 2008.
2	 Qosimov B. Milliy uyg‘onish va jadidchilik harakati. – Toshkent: Sharq, 2004.
3	 Abdurashidov Z. Jadidchilik harakati va uning ijtimoiy-siyosiy mohiyati. – Toshkent: Fan, 1999.
4	 Xolboyev A. O‘rta Osiyoda jadidchilik harakati tarixi. – Toshkent: O‘zbekiston, 2001.
5	 Qosimov B. Jadid adabiyoti va milliy tafakkur. – Toshkent: Sharq, 2006.
6	 Abdurashidov Z. Jadidchilik va ma’rifatparvarlik g‘oyalari. – Toshkent: Fan, 1999.

iz qoldirganliklariga bugungi kunda guvoh bo‘lib turibmiz. Turkiston ma’rifatparvarlari orasida ta’limshunos, 
pedagog va axloqshunos sifatida tanilgan Abdulla Avloniy (1887–1934)7 alohida o‘rin egallaydi. Uning XX asr 
boshlarida Turkistonda mashhur bo‘lgan “Turkiy guliston yoxud axloq” (1913-yil) asari axloqiy muammolarga 
jadidchilik nuqtai nazaridan yondashilgani hamda ko‘pchilikka tushunarli tilda yozilgani bilan ajralib turadi8.

Asr boshlaridagi o‘zbek jadid ma’rifatchiligining noyob hodisalaridan bo‘lgan ushbu asarning ahamiyati 
faqat maktab doirasi bilan cheklanib qolmagan. U adabiyot va axloq masalalariga qiziquvchilar uchun ham 
muhim qo‘llanma bo‘lib xizmat qilgan9.

MAVZUGA OID ADABIYOTLAR SHARHI
Abdulla Avloniy merosini ilmiy jihatdan o‘rganish o‘zbek pedagogik tafakkuri va jadidchilik harakati bilan 

chambarchas bog‘liq holda talqin etiladi. Avloniy tomonidan yaratilgan “Turkiy guliston yoxud axloq” asari 
axloqiy tarbiya, vatanparvarlik, ilm-ma’rifat va insoniy fazilatlarni shakllantirish masalalarini markazga qo‘ygan 
muhim pedagogik manba sifatida baholanadi. Ushbu asarda axloq tarbiyasi ta’lim jarayonining ajralmas qismi 
sifatida talqin qilinib, yosh avlodni ma’naviy barkamol etib tarbiyalash g‘oyasi asoslab berilgan. Avloniy qarash­
larida axloq, ilm va vijdon tushunchalari o‘zaro uzviy bog‘liq holda yoritiladi.

Jadidchilik harakati va uning ma’rifiy mohiyati Qosimov, Abdurashidov hamda Xolboyev tadqiqotlarida keng 
yoritilgan. Ushbu olimlar jadid ma’rifatchilarining asosiy maqsadi jamiyatni ilm-fan orqali taraqqiy ettirish, milliy 
ongni yuksaltirish va ta’lim-tarbiya tizimini isloh qilishdan iborat bo‘lganini ilmiy asosda tahlil qiladilar. Abdulla 
Avloniy ana shu harakatning yetuk namoyandasi sifatida axloqiy-ta’limiy g‘oyalarni milliy qadriyatlar asosida 
rivojlantirgan pedagog sifatida e’tirof etiladi. Uning asarlarida tarbiya masalasi nafaqat shaxsiy, balki ijtimoiy va 
milliy taraqqiyot omili sifatida talqin qilinadi.

O‘zbek pedagogik tafakkuri tarixiga oid tadqiqotlarda Avloniyning pedagogik merosi alohida o‘rin egallaydi. 
Yo‘ldoshev tomonidan berilgan tahlillarda Avloniy asarlarining ta’limiy va axloqiy jihatdan qomusiy ahamiyatga 
ega ekani ta’kidlanadi. Shuningdek, mamlakatda ma’naviyat va tarbiya masalalariga doir davlat siyosatida 
ilgari surilgan g‘oyalar Shavkat Mirziyoyev asarlarida ham o‘z aksini topgan bo‘lib, bu jihatlar Avloniy qarashlari 
bilan mushtaraklik kasb etadi. Mazkur tadqiqotlar Abdulla Avloniy axloqiy-ta’limiy qarashlarining bugungi ta’lim-
tarbiya tizimi uchun ham dolzarbligini tasdiqlaydi.

TADQIQOT METODOLOGIYASI
Mazkur tadqiqotda ma’lumotlar Abdulla Avloniyning pedagogik va axloqiy merosiga oid asosiy manbalar, 

xususan “Turkiy guliston yoxud axloq” asari, jadidchilik harakati bo‘yicha ilmiy tadqiqotlar hamda o‘zbek peda­
gogik tafakkuri tarixiga bag‘ishlangan monografiyalar asosida to‘plandi. Shuningdek, rasmiy nashrlar va ilmiy 
adabiyotlarda keltirilgan nazariy qarashlar qiyosiy tahlil uchun foydalanildi. Olingan ma’lumotlar tarixiy-tahliliy, 
mantiqiy va mazmuniy tahlil usullari orqali o‘rganildi. Avloniy qarashlarining axloqiy-ta’limiy jihatlari jadidchilik 
g‘oyalari bilan taqqoslanib, ularning zamonaviy ta’lim-tarbiya tizimidagi ahamiyati aniqlashtirildi. Tadqiqot nati­
jalari umumlashtirish va ilmiy xulosalash usullari yordamida tahlil qilindi.

TAHLIL VA NATIJALAR
Abdulla Avloniy tarbiyani qadimgilar va O‘rta asrlar musulmon Sharqi mutafakkirlari an’analariga suyanib 

uchga bo‘ladi: badan tarbiyasi, fikr tarbiyasi, axloq tarbiyasi. Shular orasidan axloq tarbiyasiga alohida urg‘u 
berib, uni “insonlarga eng muhim, ziyoda sharaf, baland daraja berguvchi” tarbiya deb baholaydi. Fazilatlarni 
faylasuf-pedagog yaxshi xulqlar, illatlarni esa yomon xulqlar deb ataydi. Fatonat, diyonat, sharaf, hayo singari 
musulmon Sharqi uchun an’anaviy bo‘lgan fazilatlar sharhi bilan birgalikda Avloniy vijdon, Vatanni suymak 
singari Turkiston mintaqasi uchun yangi talqinda taqdim etilgan fazilatlar haqida alohida to‘xtaladi. O‘sha davrda 
xalqning ijtimoiy-siyosiy ongini yuksaltirish, Turkistonda milliy demokratik davlat qurish g‘oyasi ilgari surilgan. 
Sharqona ta’limni tarbiyadan, tarbiyani esa ta’limdan ajratib bo‘lmaydi.

Ma’naviyatni shakllantirishdagi muhim omil mamlakat yoshlarining ta’lim-tarbiya tizimi bo‘lib, uning 
dolzarbligini jadidlarning yetuk namoyandalaridan biri Abdulla Avloniyning “Turkiy guliston yoxud axloq” 
asaridagi quyidagi satrlar ham isbotlaydi: “Alhosil, tarbiya bizlar uchun yo hayot – yo mamot, yo najot – yo 
halokat, yo saodat – yo falokat masalasidur”10, “Ilm insonlarning madori hayoti, rahbari, najotidur”, degan fikrlari 
hozirgi kunda ham o‘z ahamiyatini yo‘qotgani yo‘q.

7	 Qosimov B. Milliy uyg‘onish davri adabiyoti. – Toshkent: Sharq, 2004.
8	 Avloniy A. Turkiy guliston yoxud axloq. – Toshkent, 1913.
9	 Yo‘ldoshev B. O‘zbek pedagogik tafakkuri tarixi. – Toshkent: O‘qituvchi, 2002.
10	 Avloniy A. Turkiy guliston yoxud axloq. – Toshkent, 1913.

XIX asr oxiri – XX asr boshlarida Turkiston madaniyati qator iste’dodli olimlar, sayyohlar, shoirlar, peda­
goglar va jurnalistlarni yetishtirib chiqardi. Ular xalqimizning umumiy madaniy rivojlanishiga katta ta’sir ko‘rsat­
dilar. Bu davrda Ahmad Donish, Berdaq, Feruz, Muqimiy, Furqat, Zavqiy, Bayoniy, Avaz O‘tar kabi olim va 
shoirlar o‘z davrining muhim masalalarini ko‘tarib chiqdilar hamda xalqni ilm-fan va ma’rifatni egallashga unda­
dilar. XIX asr oxiri – XX asr boshlaridagi o‘zbek milliy pedagogikasining mashhur vakillaridan biri ma’rifatparvar 
shoir, dramaturg, jurnalist, olim, davlat va jamoat arbobi Abdulla Avloniydir. Uning madaniyatimiz tarixidagi o‘rni 
haqida so‘z borganda, ikki jihatini alohida ta’kidlash zarur: pedagogik faoliyati va adabiy-badiiy ijodi.

Uning pedagogik faoliyati hamda ta’lim-tarbiya haqidagi qarashlari XX asr boshlarida yangi bosqichga 
ko‘tarilgan ma’rifatchilik harakatining xususiyatlarini belgilashda muhim manbalardan hisoblanadi. Abdulla 
Avloniy asarining “Yaxshi xulqlar” bobida fatonat, diyonat, islomiyat, nazorat, g‘ayrat, riyozat, qanoat, shijoat, 
ilm, sabr-u hilm, intizom, miqyosi nafs, vijdon, vatanni sevmoq, haqqoniyat, nazari ibrat, iffat, hayo, idrok va 
zakо, hifzi lison, iqtisod, viqor, xavf va rijo, itoat, haqshunoslik, xayrixohlik, munislik, sadoqat, muhabbat, afv 
kabi tushunchalar haqida atroflicha fikr yuritiladi. O‘z qarashlarini dalillash maqsadida Qur’oni karim oyatlari
dan, hadisi shariflardan namunalar, shuningdek, Aflotun, Arastu, Suqrot, Buqrot, Ibn Sino, Mavlono Rumiy, 
Shayx Sa’diy, Mirzo Bedil kabi ulug‘ mutafakkirlarning fikrlari keltiriladi.

Jadidchilik harakati namoyandalari G‘arbiy Yevropa ma’rifatparvarlari singari ilm-ma’rifat va zamonaviy 
taraqqiyotni bayroq qilib ko‘tardilar hamda taraqqiyotga to‘g‘anoq bo‘layotgan mutaassib ulamolar va qadimchi­
larga qarshi keskin kurash olib bordilar. Shuni unutmaslik kerakki, o‘zbek ma’rifatparvarlarining Yevropa ma’ri­
fatparvarlaridan ajralib turadigan asosiy jihati shundaki, ularning faoliyati zamirida millatni mustamlakachilik 
zulmidan ozod etish, istiqlol g‘oyasi yotgan edi. Shu sababli jadid mutafakkirlari oq va qizil imperiyalar uchun 
birday ma’qul bo‘lmagan.

Abdulla Avloniyning maktab uchun yaratgan asarlari va ularda axloq-odob tushunchalarining yoritilishi 
tarbiya masalasining ifodasi sifatida nafaqat badiiy, balki noyob tarixiy-pedagogik, ta’limiy va qomusiy yodgorlik 
hisoblanadi. Avloniy asarlari bilan yaqindan tanishar ekanmiz, yana bir bor shunga iqror bo‘lamizki, unda ifoda 
etilgan ta’limiy, tarbiyaviy, g‘oyaviy va falsafiy-pedagogik hikmatlar o‘zining hayotiy mazmuni bilan bugungi 
kunda ham dolzarb ahamiyat kasb etadi. Avloniy asarlarining tub ma’no-mohiyatini belgilab beradigan inson­
parvarlik, mehnatsevarlik, vatanparvarlik g‘oyalari va axloq-odob tamoyillarida hozirgi zamon uchun ham behad 
ibratli bo‘lgan saboqlar mujassam.

Farzandlar turlicha bo‘ladi. Onaning baxtiga sherik bo‘lib, baxtsizligida uni yolg‘iz tashlab ketuvchi far­
zandlar ham uchraydi. Vatanning ham faqat fusunkor tabiati, bog‘-rog‘larini hush ko‘rib, uning tashvish va g‘am­
larini o‘ylamaydigan farzandlari yo‘q emas. Vatanni u qanday bo‘lmasin sevish kerak. “Biz, – deydi Avloniy, – 
Turkistonliklar o‘z vatanimizni jonimizdan ortiq suyg‘animiz kabi, arablar Arabistonlarini, qumlik issiq cho‘llarini, 
eskimoslar shimol tomonlarning eng sovuq qor va muzlik yerlarini boshqa yerlardan ziyoda suyarlar11. Agar 
suymasalar edi, havosi yaxshi, tirikchilik oson bo‘lgan yerlarga o‘z vatanlarini tashlab hijrat qilurlar edi. Bobo­
larimiz “Qishi yurtida sulton bo‘lguncha, o‘z yurtingda cho‘pon bo‘l”, demishlar”.

Ulug‘ alloma Abdulla Avloniy oilada bolalar tarbiyasini barvaqt boshlash lozim, degan mutafakkirlar fikriga 
qo‘shilgan holda, insonning voyaga yetishida ta’lim-tarbiyaning o‘rni beqiyos ekanini ta’kidlaydi hamda bu jara­
yonni azaliy an’analarga tayangan holda amalga oshirish zarur, deb hisoblaydi. Abdulla Avloniyning ta’lim-
tarbiyaga oid so‘nggi asarlarida ilgari surilgan ta’limiy va tarbiyaviy g‘oyalari, ko‘plab nazariy mulohazalari 
ushbu asarlari sahifalaridan joy olgan bo‘lib, ularni mufassal tadbiq etish milliy ma’naviyatimizni xolis anglab 
yetishda bugungi avlodlar uchun benazir manba va asos bo‘lib xizmat etadi.

Farzand tarbiyasi shaxsiy masala emas, balki davlat va jamiyat ahamiyatiga ega bo‘lgan buyuk ijtimoiy 
ishdir. Bu ish shu darajada muhimki, Vatan istiqboli ham, millat taqdiri ham tarbiya bilan chambarchas bog‘liq. 
Avloniy so‘zlari bilan aytganda, “tarbiya bizlar uchun yo hayot – yo mamot, yo najot – yo halokat, yo saodat 
– yo falokat masalasidur”. Abdulla Avloniy axloqqa quyidagicha ta’rif beradi: insonlarni yaxshilikka chorlovchi, 
yomonlikdan qaytaruvchi bir ilm bo‘lib, yaxshi xulqlarning yaxshiligini, yomon xulqlarning yomonligini dalil va 
misollar orqali bayon qiladigan ilm axloq deb ataladi.

Avloniy tarbiyani keng ma’noda tushunadi va uni faqat axloq bilan chegaralab qo‘ymaydi. “Sog‘ tanda – 
sog‘lom aql” degan hikmatning bejiz emasligini u chuqur anglaydi. Bolaning sog‘ligi haqida qayg‘urib, badan­
ning salomat va quvvatli bo‘lishi inson uchun eng zarur narsalardan biri ekanini ta’kidlaydi. Chunki o‘qish, 
o‘rganish va o‘rgatish uchun insonga kuchli, sog‘lom jasad zarur. Avloniyning vijdon haqidagi mulohazalari 
ham alohida e’tiborga molikdir. U vijdonni ruhimiz va fikrimizga ta’sir qiluvchi, ya’ni sezgi va tuymakdan iborat 
ma’naviy quvvat sifatida talqin etadi hamda tarbiyaning asl mezoni aynan vijdon ekanini uqtiradi.

11	 Avloniy A. Tanlangan asarlar. – Toshkent, 1967.

XULOSA VA TAKLIFLAR
Har bir millatning o‘ziga xos ma’naviy qiyofasi mavjud. Bugungi kunda har tomonlama taraqqiy etib 

borayotgan jamiyatimizda ma’naviyatni yuksaltirish masalasi dolzarb ahamiyat kasb etmoqda. Ma’naviyatimizni 
yanada rivojlantirishda millatimiz tarixini, ma’naviy qiyofasini o‘zida badiiy aks ettirgan tarixiy-badiiy hamda ilmiy 
asarlarning o‘rni va ahamiyati beqiyosdir. O‘zbek adabiyotida bunday asarlar juda ko‘p bo‘lib, ular yosh avlodni 
barkamol qilib voyaga yetkazishda muhim ahamiyatga ega.

Bu jihatdan taniqli o‘zbek adibi Abdulla Avloniyning maktab uchun yaratgan to‘rt qismdan iborat “Adabiyot 
yoxud milliy she’rlar”, shuningdek “Birinchi muallim”, “Turkiy guliston yoxud axloq”, “Ikkinchi muallim”, “Maktab 
gulistoni” kabi darsliklari alohida ahamiyat kasb etadi. Ushbu risolalar XX asr Turkiston axloqiy tafakku­
rida salmoqli o‘rin egallagan bo‘lib, unda ham nazariy, ham amaliy axloq muammolari falsafiy va pedagogik 
yondashuv asosida yoritilgan yirik asarlar hisoblanadi. Bu asarlardagi mukammal fikrlarning g‘oyaviy to‘liqligi, 
ta’lim-tarbiya tizimi va unga oid tushunchalarning ilmiy-nazariy jihatdan asoslanganligi yuqoridagi fikrlarim­
izning dalilidir.

Abdulla Avloniy o‘z davrida yosh avlodda chin insoniy axloqiy fazilatlarni tarbiyalashni asosiy maqsad qilib 
qo‘ygan. U ta’lim va tarbiya, ilm va ma’rifat yo‘li bilan vatandoshlarining baxtli va saodatli bo‘lishini orzu qilgan. 
Abdulla Avloniy fikricha, olamning yaratilishidan maqsad insondir. Inson butun borliqning ko‘rki va sharafidir. 
U o‘z go‘zalligi va murakkabligi bilan yer yuzidagi barcha mavjudotlardan ustundir. Butun mavjudod insonga 
xizmat qilishi lozim, inson esa uning sohibidir. Chunki inson aql sohibidir va aynan shu aql orqali ilm egal­
laydi, ilm tufayli dunyoni anglaydi va boshqaradi. “Aql, – deydi Avloniy, – insonlarning piri komili, murshidi 
yagonasidur. Ruh ishlovchi, aql boshlovchidir. Inson aql va idroki soyasida o‘ziga keladurgan zarar va zulm­
lardan saqlanur, yer yuzidagi hayvonlarni asir qilib, bo‘ynidan boylab, iplarining uchini qo‘llariga bergan ham 
insonlarning aqlidur”.

Abdulla Avloniy asarlar yozish bilan bir qatorda maktablar ochish, xalqni savodxon qilish yo‘lida ham 
ulkan hissa qo‘shgan. Jumladan, u 1933-yilda o‘zbek maktablarining 7-sinfi uchun “Adabiyot xrestomatiyasi”ni 
tuzib, nashr ettirgan. Xulosa o‘rnida shuni ta’kidlash mumkinki, adib hamisha el-yurt ravnaqi, Vatan taraqqiyoti, 
yoshlarning savodli va salohiyatli bo‘lib kamol topishi haqida qayg‘urgan. U o‘zining axloqiy va ta’limiy asarlari 
bilan o‘zbek ma’rifatchiligi tarixida chuqur iz qoldirgan, milliy uyg‘onish davri adabiyotining maydonga kelishi 
va rivojiga katta hissa qo‘shgan ijodkor sifatida e’tirof etiladi. Abdulla Avloniy ijodi bugungi kunda ham milliy 
ma’naviyatimizni boyitishga xizmat qilib kelmoqda.

